Kultur og meining på 1700-talet

Koss forstod stordabuen livet og tilveret på 1700-talet? Kva meiningshorisont og verdsbilete kan menneska her for to-tre hundre år sidan ha hatt? Å spørja etter kva verdsbilete dei kan ha hatt er det same som å leita etter koss den lokale og grunnleggjande kulturen arta seg.

Folket i Stord sokn kjem sjeldan sjølve direkte til orde om kulturforståinga si. Den lokale presten gav derimot nokre svar i 1743.
 Han skreiv om ”Indvaanernes Egenskaber” at dei alle hadde gode tankar om seg sjølv. Dette galdt sjølv ”den ringeste bonde”. 

Stordabuen på 1700-talet var etter presten sitt syn eit folk av ”godt naturel” – altså hadde han ikkje noko å utsetja på dei korkje fysisk eller åndeleg. Som nordmenn flest var dei ”friske og raske Folk”, velvaksne og ”anseelige”.
 Folket i Stord var "beqvæmme … til adskilligt", berre dei fekk undervisning. Men folket skal ha vore grunnleggjande konservative. Dei er ikkje "meget for nye paafund", heller ikkje når desse kan vera av det nyttige slaget. Bonden på Stord vil gjerne "beholde den gamle troe", det vil seia "blive ved sin gamle vane".

Presten hadde avgrensa føresetnader for å forstå korleis bøndene tenkte. Historia om Stord på 1700-talet viser at bøndene tilpassa seg nye og endra vilkår. Med aukande folketal fann dei rom for både produksjonsauke innan eldre næringar og ny verksemd på andre felt. Ved slutten av hundreåret fanst mange teikn på gode kår i Stord. Folk flest påverka sjølve kva veg utviklinga skulle gå. Pålegg ovanfrå ville dei sjølv vurdera, utan at det tyder at dei alltid stilte seg avvisande til slike. Endå til presten innrømde at om folket heldt fast ved det gamle, kunne dei vera ”bøyelige”. Vilkåret var at styresmaktene skikka seg vel, og slik gav folk grunn til å ha "god tanke om deres øfrighed". Det galdt berre om for presten og andre styresmenn at dei omgjekkest bygdefolket på "den rette maade". Skjedde så, kunne ein med det gode koma langt.

Folket i Stord høyrde til kystfolket på ”Vester-Siden”, slik bispen Erich Pontoppidan ordla seg.
 Han meinte at Gud sørgde for å dela ut til einkvar kva han trong av lekamskrefter tilpassa næringsgrunnlaget sitt. Særleg kom dette til uttrykk ved dei store årvisse fiskeria då folk frå dei næraste fjordbygdene samla seg for å hausta av ”Havets rige Velsignelse”. Også kvinner deltok, sjølv om det ”svagere Kiøn” ikkje har skjegget til felles med mennene. 

Ved midten av 1700-talet budde folket i Stord i røykstover. I heile bispedømet var det sjeldan å finna våningshus med ”Vinduer paa Siden”.
 Det første av slikt slag, ei klarstove som dei kalla desse glasstovene, skal i Stord ha blitt sett opp på garden Valvatna. Det var Ola Jørgenson på Valvatna som ikring 1730 bygde eit toetasjes våningshus med blyinnramma, trefagsvindaugo i andre høgda.
 Nokre av vindaugo hadde måla ruter. På rutene stod namnet på tre skotske trelasthandlarar. Ola Valvatna kjøpte på fast fullmakt frå skottane inn skog til dei. Trelasta blei henta i Sagvågen. Vindaugo, som også hadde påmåla årstalet 1731, hadde Ola blitt ”foræret af Skotterne”.    

Stova på Valvatna kan stå for endringane i Stord utigjennom 1700-talet, trass i at det i løpet av hundreåret ikkje blei vidare utbreidd med andre bustadhus enn røykstover. Valvatna-stova vitnar også om den utovervende kontakten stordabuen lenge hadde, ikkje berre med skottar, men også med hollendarar, engelskmenn og andre som besøkte Stord i alle høve heilt fram til tollstasjonen på Eldøyane blei lagt ned i 1753. 

Stordabuen var ikkje berre utovervende. Dei fleste av dei kunne truleg også lesa. Det galdt både dei som levde då skuleforordningane kom ikring 1740 og dei som voks opp seinare. Likevel ville presten Eric Olsen ved slutten av hundreåret ha det til at mange av dei oppfatningane og førestellingane han møtte i Stord-samfunnet på 1700-talet var for fordommar og overtru å rekna. ”Fordom og Overtroe findes paa den hele Jord-Klode, og derfor ogsaa paa disse Grændser”, sa han.
 Somt hadde han sjølv opplevt, anna var blitt han fortalt.


Olsen sine forteljingar om ”fordommar og overtru” gir eit inntak til lokalkulturen i Stord for 2-300 år sidan. Presten var særleg opptatt av det som galdt helse og sjukdom. Han fortel ganske mykje om folkemedisinen i Stord på 1700-talet. Det kan fungera som ei ramme til å forstå korleis folk såg på livet i ei sunnhordlandsbygd den gongen. Meir enn ramma rundt biletet maktar likevel ikkje Olsen å gi – til det er han for avvisande og nedlatande i tolkinga si av førestellingar og oppfatningar blant folk flest.

Det overnaturlege som ikkje kunne forståast med fornufta, fann stordabuen god meining i. Sjuke eller skadde personar kunne bli friske på uforklarlege måtar. Ei jente med ei ”noget følelsesløs” hand hadde blitt kurert ved at ei gammal kone raskt greip til jorda og like snart etterpå tok jenta i den sjuke handa. Ho blei i same stunda ”helbredet”.

Kjerringråd var noko folk tok på alvor, så lenge den gamle kona det galdt for elles var kjent for kunstene sine. Ein mann fortalde ein gong sjølv presten kva som hende etter at han ein gong vrengde den venstre handa si. Ingenting hjelpte han til å bli god igjen, ikkje før enn han oppsøkte ei eldre kvinne som batt ein svart tråd omkring handleddet hans. Tråden knytte ho med tre knutar. Handa blei straks ”ganske frisk”.

Troll og andre underjordiske var også høgst levande i den gamle førestellingsverda. Ikkje berre kunne dei påføra folk skade, men dei var også i stand til å gjera folk friske igjen. Ulike former for kroppsmåling skal folk ha halde for eit ”aldeles probat Middel”.

Alven var eit av trolla folk flest rekna med i tilveret – i alle høve dersom me skal tru stordapresten. Folk forklarte til dømes vonde, hovne kne med alveskot – ”Alf-Skud”. Slike knelidingar var utbreidde, mange søkte råd hjå den helseinteresserte presten for slike plager.
 

Alven var eit lite troll, ”mindre end et spædt Barn”. Han heldt til på visse stader i haugar og bakkar, og var mest å rekna for tilhøyrande ”Aandernes Rige”. Han var ikkje av dei gode sidan ”han skyder saa ofte baade Børn og uskyldige Gedebukke med sine Pile …”

Ein gong hadde folk vist presten ei alvepil. Ho var forma om lag som ei halvanna tomme lang synål. Beinet ho bestod av, var som det kvitaste elfenbein. Å bli treft av ei alvepil i låret eller sida, gav alltid sterk smerte. 

Krossen hadde stor vernekraft. Å skjera eit lite krossmerke i huda under brystbeinet blei brukt mot til dømes hudproblem.
 

Stord-presten prøver å forklara kva haldning og forståing ”bonden” hadde av lækjeråd og helsebot: ”Det er ikke Bondens Sag, at giøre sig Tanker og lang Undersøgelse om Sygdommens Aarsag og dens Beskaffenhed, om Lægemidlernes Natur og Virkning”. Folk søkte i det heile den lettaste – og rimelegaste – vegen å bli frisk på. ”En Qvaksalver, som tillader ham alting, indtager ham.”

Det er tydeleg at presten hadde lite sans og forståing for folkemedisinen og bygdefolks eigen kunnskap og dugleik i å kurera sjukdom og plage. Han skriv like fullt at kvakksalvar-verksemda trass alt, korkje i Stord eller ”heromkring”, var så outrert og skadevaldande som i mange andre land. 

Blodtakarar hadde ein derimot fleire av. Desse karakteriserte Olsen som ”ukyndige Personer af Bondestanden”, trass i at han eigentleg såg positivt på årelatarane og sjølv praktiserte som slik ”blodtakar”. Årelatinga gjorde oftare ”stort Gavn” enn skade. Årelatarane reiste ofte både lange og ”besværlige” vegar gjennom bygdene ”for at aarelade dem, som begierer det”. Dei tok lite i betaling, men hadde mykje ”Umage” på grunn av reisene sine.

Etterspurnaden etter årelatarane var stor fordi mange var vane med å årelata seg to gonger i året. Ei mengde forhold gjorde at folk ville tappa av seg blod: Tjukt blod, for mykje blod, forkjøling, solstikk, sting i sida og meir av same slaget, også ”hidsige Sygdomme”. Olsen visste at folk ofte følte seg betre etter å ha årelate seg. Og han gav årelatarane god attest. Dei tok blodet frå armen eller beinet. Blodmengda dei tappa av, var som oftast passeleg. Men sidan dei ikkje kunne ”bedømme Pulsen”, hende det ikkje sjeldan at dei gjorde ”megen Skade”. Og folk var raske til å la seg årelata. Blodet fekk skulda for all slags sjukdom.

Det hende at folk blei avtappa for mykje blod. Meir kunnskap trongst både i årelatinga spesielt og helsepleia generelt på landsbygda. Slik tilstanden var, gjekk det med for ”meget uskyldigt Blod”. For mange liv gjekk tapt som reine ”Slagtoffere”.
 Olsen meinte at det burde vera mogleg å rå bot på ein del av forholda. Han hevda at sjukdomsbiletet var enklare på spreitt busette landsbygder enn i folketette byar. Lufta, klimaet, føda og levemåten var det så stor skilnad på at ”de galante Sygdomme”, til dømes kjønnssjukdomar, ikkje lett slo til blant bondebefolkninga. Mellom bøndene var sjukdomane enklare, meinte Olsen, og viste til at han trudde dette skuldast at i bygdene var folket meir hardføre, både kva kropp og nervar galdt. Alt dette gjorde at det låg godt til rette å utretta store ting på helsefronten, sjølv med lite av både innsikt og medisinar. 

Eric Olsen prøvde sjølv å gi råd og tilvising i helsespørsmål til dei som oppsøkte han. Han tilstod at han praktiserte, men berre etter ”den ringe Indsigt” han hadde fått ved som prestestudent å følgja forelesingane til medisinprofessorane i København.
 Dessutan heldt han seg oppdatert ved å lesa ”berømte Medicinske Skrifter”. Her viste han mellom anna til ei trykksak Det nyttige selskap i Bergen hadde gitt ut i 1778. Dette skriftet tok føre seg dei sjukdomane som herja mest på landsbygda på Vestlandet.
 Folk burde gjera seg kjent med skriftet, slik at dei sjølv kunne behandla somme sjukdomar. Ja, i det minste burde dei vita kva dei skulle gjera med sår og byllar, ”og anden udvortes Bræk og Meen”.

Bygdefolk flest søkte sjeldan lege. Dei visste av erfaring at mang ein sjukdom gjekk over av seg sjølv. Likevel fanst det mange eksempel på at bønder var for forsiktige med å gå til lege. Ein ”meget velhavende” bonde lei ein gong av ein tarmsjukdom. Kona og borna bad han søkja råd hjå presten Olsen. Dette var mannen viljug til dersom presten kunne kurera han for 1 dalar. Men han ville ikkje gi dalaren ut på det uvisse. For, som han sa, så gjekk pengane til spille om han døydde. Presten kunne ikkje gi mannen nokon garanti. Resultatet blei at ”Manden mistede kun Livet, thi Daleren blev i Behold”.

Folk visste heller ikkje å omgåast dei sjuke slik legane ville. Sjuke folk låg til sengs i altfor varme rom. Det hende ofte at dei kunne liggja i eit lite rom med hovudet mot omnen. Eller dei låg i ei røykstove der røyken og varmen heldt på å  kvela pasienten. Og trass i ein sengeliggjande var stova full av ”Folk og Tienere, Vævere og Spindere”. Husfrua, sjølv ”indsvøbt i Skindpelse”, er først tilfreds når stovevarmen er så sterk at andre snautt kan bestå. For henne er det viktigast av alt at den sjuke ikkje frys. Råd om å leggja pasienten i kaldare rom blei ikkje høyrt på: ”Gud bevare os kiære Faer! Vi andre kan ikke begaae os for Kulde, som ere friske, hvor skulde da et sygt Menneske kunde taale det.” I staden kalde rom, gav matmora pasienten både brennevin og pepar. Slik heldt ho ved like sveitten, i god tru på at med utsveittinga skulle også sjukdomen fara or kroppen.

Stord-presten Eric Olsen gjorde seg til talsmann for at ”den norske Almue” i hans område, ”disse Kongens troe og oprigtige Undersaattere”, måtte få tilbod om distriktskirugar og sjukestover. Det ville berga mange av dei som no måtte ”vandre al Kjødets Vej”. Til dømes ville sjuke ved epidemiar lettare kunna bli fråskilde andre. På den måten kunne smittespreiing bli hindra. Berre tiltak som dette ville mona. Rett nok let det seg gjera for ein embetsmann på landet å utretta ein del godt helsearbeid og oppleva den ubeskrivelege gleda det var å ha redda eit menneske i lokalsamfunnet frå ”Dødens Vold”. Men embetsmannen med mange andre gjeremål kunne ikkje hindra at altfor mange blei ”et Rov for Graven”.

